
	БАГШ

	 

	“Монголын зохиолчдын эвлэл”, “УЛСЫН ХЭВЛЭЛИЙН ГАЗАР” 1983 онд Улаанбаатар хотноо эрхлэн хэвлүүлсэн “Д. Цэдэв : Тавын даваа (Өгүүллэг, зураглал, тууж, хөрөг)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БАГШ

	НЭГ

	— Өвөг аав чинь унаанаас бэртэж орноосоо өндийж чадахаа больсон. Амьсгаа хураахын өмнө хүүтэйгээ уулзах юм сан гэж ярьж байна билээ. Аав чинь маргааш өглөө морь хөтлөөд хүү рүүгээ явна гэж ярьж байсан шүү гэж нутаг ус нэгт Бат гуайн хүү хэллээ. Өвөг эцэг минь ёстой л миний төлөө амь голоо тавьдаг хүний нэг! Төрүүлсэн ээж минь хорвоогийн мөнх бусыг үзүүлсэн болохоор даахин сэвлэгтэйгээсээ би эмэг эх, өвөг эцэг хоёр дээр дэрвэж өссөн юм. Харин сургуулийн босго алхмагцаа л тэднээсээ арга буюу холдож билээ. «Миний хувь» гээд л амттан шимттэн тусгайд нь нандигнан боож ааваар явуулсан байдаг сан. Ийм л өвөө минь хэвтрээсээ өндийж чадахыг больж шүү дээ.

	Би нэхий дээлээ хөөргөсхийн бүсэлж цагаан хурган малгайгаа бүчлэн гарахдаа «Өвөөгийн бие муу гэнэ» гэж байрынхандаа товчхон дурссан. Өөр хэнд ч энэ тухай мэдэгдээгүй билээ. «Одоо л явахгүй бол залуу эхийн адил талийгаач болчих байх» гэсэн бодол хямарна. Тэрхүү бодолдоо хөтлөгдөн тэлж хөлдсөн Түйн голоор тэшин гарч хойд зүгийг чиглэх зургар замд оров. Дээлийн хормойг шуун алхах газар алхаж, гүйх газар гүйсээр байлаа. Даарч хөрөх байтугай дээлээ тайлаад сугавчилмаар бодогдоно.

	Өвөл цагийн илч муутай ёлтгор нар уулсын цаана хэдийнээ нуугдаж амжлаа. Нүдний өмнө аяган чинээ хад ч бараатай, атган чинээ шороо ч сүртэй! Яарч эмээж явахад бээрч дагжсан шувууд хүртэл сүр сархийн нисэж сочооно. Холын бараа тасарч ойрын юм бүдгэрэх үес өмнөх хөтөл дээгүүр сүүтэлзсэн хар юм овойн гарч ирлээ. Нуугдахын ч завдал өгсөнгүй, яах ийхийн зуур ойртон ирлээ. Үзвэл ширэн цүнх ташаандаа санжгануулсан албаны бололтой хүн:

	— Чи хаа хүрч яваа хүүхэд вэ?

	— Харих гэж...

	— Гэр чинь хаана вэ?

	— Хужирын голын эхэнд...

	— Харанхуй болж байхад гав ганцаар явахаас айхгүй байна уу?

	— Үгүй!.. Үгүй.. Жаахан...

	— Хувцсыг чинь харвал сургуулийн ч хүүхэд шиг.

	— Тийм ээ!... Ээ...!

	— Чи тэгээд чөлөө зөвшөөрөл авсан юм уу? Юунд ганцаар яваа хүүхэд вэ?

	— Өвөөгийн бие муу... Чөлөө авсаан! гэж миний чичирхийлэн хэлэхэд төлөөлөгчийн даарч улайсан царай хувьсхийж;

	— Чи хуруун чинээ байж худал хэлнэ ээ бас! Багш нар чөлөө өгч ийм шөнөөр ганцаарыг чинь явууллаа гэж үү? Сундал хө! гэв.

	Би яах ч аргаа олохгүй балмагдаж, багт гараад буцаж явсан төлөөлөгчийн араар сундаллаа. Тэнгэрийн байдал нэг л аягүй, сар үүлэн цаана нуугдаж голын зүгээс жихүүн салхи гиншин исгэрэх ажээ. Замаасаа гарч доошлон шогшуулахад нь:

	— Та хаа хүрэх нь вэ. Замаасаа төөрчихлөө! гэж хэлбэл;

	— Дуугүй яв хө! Тэртээ өвөрт өвөлжөөлсөн айлаар ороод сумын төв рүү очно! гэж их л уурлаж унтууцсан байдлаар өгүүлэв. Өвөөгийн дуу үе үехэн л чихнээ сонстож, нүүр царай нь нүднээ үзэгдэх шиг болно. Шөнийн арван нэг өнгөрөхийн үес сургуулийн үүдэнд хүрч ирлээ. Сумын төлөөлөгч жижүүрийн багшийг эрж сураглан эс олсонд манай байраар очихыг арга буюу зөвшөөрөв. Тасгийн маань хэд унтаагүй, тав тохь алдаж, уйлж урвайж байна. Би бүр гайхлаа... Нөхдийн минь царай баяраар гэрэлтэж зарим нь инээмсэглэнхэн нулимсаа арчиж харагдана. Миний төлөө зовж байсныгаа бүрнээ тоочив. Юу болсныг лавлавал миний хойноос Мил багш нэхэн одсон гэнэ. Гурван жил анги даасан багш надаас зөрж чулуу хөөн буруу тийш оджээ. Тэнүүн ханхар цээж, хянгадуу хамар, хүрэн бор царай, тогтонги зөөлөн харц, цовоо цолгин хөдлөл нь нүдний өмнө аяндаа тодрох шиг боллоо. Одоо ганц өвөөгийн хувьд бус багшийн тухай бодох сэтгэлийн зовлон нэмэгдлээ.

	Төлөөлөгчийг байраас гарсны дараахан цас хаялав. «Багш хаа яваа бол. Хужирын гол хүрээ болов уу, үгүй болов уу» гэж манай тасгийнхан ам амандаа үглэж, салхи ширүүссэнд улам зовно. Дээвэр дээгүүр цасан шуурга хүүгэн исгэрч, шамарга цас тооноор үе үе бургина. Бид гал өрдөн дулаацаж нүдний хороо ч гаргалгүй үүрийн гэгээтэй золгов. Ганц манай тасгийн Бадам гэгч бүлтгэр бор хүү орны толгойг түшин унтчихсан байж билээ. Өглөөгүүр цас арилж шуурга намжсаны дараа Мил багшийн хойноос хоёр багшийг мордуулжээ. Тэд яван явсаар нэг эрэлчинтэй таарчээ. Цогт хайрхны ноёлох хясаа руу морьтойгоо ниссэн хүнийг олж ойрын айлд хүргээд явж байна аа гэж эрэлчид өгүүлж гэнэ. Ниссэн хүний унаа морь нь хэмхэрч, эмээл гөлөм нь ээзгий ааруул шиг болтлоо яйрч салмарч өөрийн бие нь бэртсэн үхлүүт хэвтээ гэж гэнэ! Багш нар эрэлчийг даган тэр айлд яаран очжээ. Тэгээд Мил багшийг тэмээнд тэгнэн сумын төвд авч ирэхэд хөдөлж ч чадахгүй байжээ.

	— Хүүхэд, хүүхэд яасан бэ? гэж ухаангүй атлаа дэмийрэн асуух юм гэж сувилагчийн өөр хүнд ярьсныг манай тасгийн Бадам сонссоноо надад хэлэв. Би байраасаа гарах нь байтугай орон дээрээ хярсан бөжин шиг тугдайн хэвтэж, дэрээ нэвтлэн мэгшсээр байлаа. Дуусна гэдэг болсон юм болов уу. Сүүл сүүлдээ миний нулимс гарахыг болив. «Миний шавь багшийгаа ийм болгочихлоо гэж үү! Арай үгүй байх аа! Багш нь огт үнэмшихгүй байна» гэж миний дэргэд суучихсан Мил багш асууж байх шиг ч санагдана...

	Багш минь тэр өдрөө түргэн тусламжийн тэргээр аймаг руу очиж тэгээд тэндээс хот хүргүүлсэн гэж сураг дуулсан билээ. Сургуулийн жилийн эцсийн шалгалт дуусах үеэр төрсөн ах нь ирж багшийн буй өмч болсон хоёр авдар ном, дөрвөн бяцхан чемоданыг аваад явсан. «Эмнэлэгт муу л байгаа!» гэж тэр хүн хэлсэн юм гэдэг. Түүнээс хойш багшийн минь тухай сураг чимээ алдарч билээ. Би аравдугаар анги төгсөн төгстлөө сураг тавивч нэр ус нь ч дуулдахгүйд нас барсан юм байх гэж дотроо уй гашуу болж ачтаныхаа учрыг олсон хүн гэж өөрийн биеийг хамгийн өөдгүй өчүүхний нэгэнд тооцох болсон юм. Энэ бол зүйн хэрэг шүү дээ!

	 

	ХОЁР

	Би улсын их сургуулийн хэл-утга зохиолын ангид элсэн орж гурван нөхрийн хамт оюутны байранд нэгэн ам бүл адил ижилдэн суулаа. Бид төв, баруун, зүүн хязгаарын аймагт сургууль төгссөн урьд өмнө нүүр учирч зүс үзэлцээгүй хэр нь төдхөнөө танилцан дасалцаж улмаар бодсон санаснаа чин зүрхнээсээ хүүрнэдэг болов. Нэгэн өдөр Завхан аймгаас ирсэн нөхөр маань:

	— Он удаан жил багшилсан хүн шиг олон танилтай, эх нутгийн дундуур хэрэн бядсан хүн ховор байх аа гэж оршил болгон хэлээд өөрийн нэгэн багшийн сонин түүхээс ийнхүү ярьж билээ.

	Манай аймагт хоёр жилийн өмнө нэгэн суга таягтай багш очиж билээ. Ирэнгүүтээ л манай ангийг даан авч тоо-физикийн хичээл заасан юм. Гэр нь зэргэлдээ хашаанд байлаа. Багш гэрээсээ өглөө долоон цагт гарсан хэр нь найман цагт хорин минут дутуу байхад гарсан надаас хожимдож хүрнэ. Хичээлийн байр, гудам хаа ч болов таягийн тог тог дуун гарвал «Хөөрхий багш минь явна» гэж бид өрөвдөн ярилцана.

	Яагаад суга таягтай болсны учрыг асуух зоригтой хүүхэд бидний дотор байгаагүй юм. Ер нь яаж ч байх вэ дээ. Хэрэв зориг гарган асуулаа гэж бодоход сэтгэлд нь элдвийг бодуулж, эвгүй байдалд хүргэж ч болно шүү дээ!

	Харин хөдөө талд ногооны униар хөшиглөж, цэлмэг тэнгэрийн мандлаар галуун цуваа ганганан өнгөрөх сэтгэлд таатай зун цаг, төвөөс холгүй орших бумбан хэлбэртэй бор толгойд зугаацахаар гарахдаа бидний хэн ч асуугаагүй байхад өөрөө ярьсан юм даа. Хэдхэн хоногийн дараа арван жилийн босгыг алхан гарах бид унтаж буй хэн нэг хүнийг сэрээчих вий гэж болгоомжилсон мэт багшийн намуун ярихыг шимтэн сонсож билээ.

	... Багш нарыг бэлтгэх сургууль төгсөж Баянхонгор аймгийн Эрдэнэцогт суманд багшлахаар очжээ. Тэнд гурав дахь жилдээ гуравдугаар ангийг дааж байжээ. Салхи ч гарч мэдмээр цас ч орж болзошгүйгээр тэнгэр бүрхэж орчин тойрон нам гүм дүнсийсэн өвлийн адаг сарын жихүүвтэр орой шөнийн жижүүр хийж суутал яарч бачимдсан бололтой хүн хаалгыг нь чанга цохижээ. Юу сан билээ хэмээн айх гайхах хослохын зэрэгцээ зөвшөөрөл өгвөл хэн ч орж ирсэнгүй ээ! Гарвал ангийн нь сурагч Бадам уйлан зогсож байв.

	— Яав, хүү минь ор! гээд юу болсныг лавлавал тэр хүү эхэр татаж:

	— Манай ангийн Цэрэв орой л гарсан, одоо болтол алга! Зузаан дээл хурган малгайгаа өмсөөд гарахдаа л «Өвөөгийн бие муу» гэж хэлсэн гэнэ. Энэ төвд түүний очдог айл лав байхгүй гэлээ. Багшийн дотор палхийжээ.

	— Одоо яана! гэж шивгэнэн хэлээд хайрцаг дотроосоо сэгсүүрэг дээлээ гарган ноосон цамц дээрээ өмсөж гадагш гарлаа. Сар үүлэнд халхлагдан харанхуйлна. Байрын хүүхдүүдээс лавлахад Хужирын голын эхэнд гэж хөдөөх гэрийг нь зааж өгчээ. Энэ газрыг багш сайн мэдэхгүй, сонсвоос хориод мод газар бололтой. Намар багт гарч явахдаа хамт явсан хүнээр Хужирын голыг заалгасан авч одоогоор шууд олно гэхэд эргэлзээтэй. Гэвч нэгд жижүүрийн багш, хоёрт шуурга шуурч магадгүйгээс өрсөж хүүхдээ олохын тулд цаг алдаж болохгүй байв. Өртөөн дээр гүйн очиж хөл хөнгөнтэй номхон халтар морь эмээллэн мордож харанхуйн зүг салхин мэт түргэлэн оджээ. Багш, хэд хэдэн уул давааг давсан авч хүүхэд бараа туруугүй. Эргэн тойрон асга хад, ой мод... Явах тусам урьдын адил үргэлжилнэ. Цас хаялж эхэллээ. Багш халтар морины гуянд ташуурын сур тас буулгаж «Цэрэв ээ» гэж хашхиран хашхиран давхижээ. Хариу үл дуулдана. Хадны цуурай л "Цэрэв ээ" гэж дооглосон мэт давтана. Хаана л бөндийтөл хөлдчихсөн хэвтэх бол гэхээс багшийн дотор давчдаж нүдний өмнүүр нулимс бүрхэнэ.

	— Миний хүү! Миний хүү! Хаа байна аа! гэж хашхиран малгайлан буух цасыг ч ажрахгүй давхиж явтал морь нь яг улаан зам дээрээс бусгав. Хальт харвал нэхий дээл погвойтол шуугаад бүсэлчихсэн хүүхэд бөндийтөл хэвтэнэ.

	— Ээ хайран хүү! гээд л буун харайгаад шүүрч автал том гонзгой чулуу цасанд бууралтсан байж. Дахин мордлоо. Салхи ширүүсэж гиншин улина. Зам харагдахыг бүр болив. Эзгүй хээр эр хүний нөхөр болж яваа хүлэг сайн морь нь ч шуурга сөрж амжихыг болив. Байн байн эргэн, салхин уруу харж хоргодон зогсоно.

	Багшийн хашхиралт салхины исгэрэлтэд нам дарагдаж, өөрт нь хүртэл сонстохыг байв. Цасан шамарга ширүүсэж газар тэнгэр цагаан бургидаслан нийлэв. Зөвхөн л морины нуруун дээр л байна гэдгээс цаашгүй, хаа ямар газар яваагийн баримжаагаа ч алджээ. Гунагардуухан биетэй шөмбөгөрдүүхэн хошуутай халтар морийг багшилсан гурван жилдээ олон удаа унаж, ааш зан, явдал хатирыг нь андахгүй болжээ. Багшийг өртөөний хашаанд очиход танимхайран сүүлээ хөдөлгөн унаган дуугаар янцгаадаг гэнэ. Шуурган дунд нөхөр хань болж яваа халтар морь нь гол гатлах нэгэн удаад мөсний зах руу орж өгөхгүй зовоосон шигээ яг зогсчхов. Хүчтэй нь аргагүй давирвал яг л хөшиж зогссон хэвээр! Дахин давирч амыг нь дугтачвал эргэн цоройв. «Чүү» гэж хэлэнгүүт гуянд нь ташуурын сур тас буулгасанд эргэцэн хэд цоройсноо ухасхийн урагш суналаа. Агаарын гүнд нисэж яваа мэт нэгэн агшинд санагдсанаа ямар нэг юманд мөргөн хамаг бие нь найман зовхист бутрах шиг болоод дахин хөөрчээ. Үүнээс цааш юу болсныг багш мэдсэнгүй. Ухаан орохдоо л хотын мэс заслын газар хэвтэж байжээ. Миний багш ингэж л суга таягтан болсон тухайгаа ярьсан юм даа гээд оюутан найзын үгээ төгсгөхөд нь:

	— Тэрхүү Цэрэв чинь би шүү дээ! гэж миний бие өөрийн эрхгүй дуу алдаж дээр өгүүлсэн намтрыг ярьж билээ.

	— Миний олон оны турш талийгаач болсон хэмээн бодож явсан хүн ингэж амьд мэнд явдаг байжээ. Суга таягтай авч үүндээ хүсэл зориг шантарч гутаж гуниагүй хоёрхон жилийн өмнө Улсын багшийн дээд сургуулийн тоо-физикийн ангийг улаан дипломтой төгсөж аавын хөвүүд, охидыг эрдэм номд сурган тэдний төлөө бие сэтгэлээ бас л зориулсаар яваа ажээ. Өгүүллэгхэн эвлүүлж буй энэ үсгийн ацаг анх татаж хүнлэг сайхан чанарыг өөрийн биеэр үлгэрлэж өгсөн Мил багшийн хаягийг найзаасаа тэмдэглэн авч, алд шахам урт захиа бичээд тэр дор нь шуудангаар явуулсан билээ! Найзын минь онож хэлснээр шавь нарынхаа төлөө яахаас ч буцахгүй гал халуун сэтгэлт хүн-Мил багшийн гарт захидал минь хүрсэн л байх. Хэдхэн хоногийн дараа дасал яриаг нь сонсохын адил танил бичгийг нь уншина гэдэгт бат итгэж «Улаанбаатар 46/322. Цэрэв» гэсэн шуудангийн хайрцгаа байн байн эргэнэм би! Багшийн суга таягийн тогшоон чихэнд минь байнга сонсогдсоор л байнам.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

